ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի № 2060-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (այսուհետ՝ Նախագիծ)

	1.
	Անհրաժեշտությունը, ընթացիկ իրավիճակը և խնդիրները

	
	Վերակառուցման և զարգացման միջազգային բանկի (այսուհետ՝ Բանկ) աջակցությամբ իրականացվող «Հայաստանի էներգետիկ անցումն ապահովող ծրագրի» (այսուհետ՝ Ծրագիր) շրջանակներում 2024թ. օգոստոսի 8-ին կնքված վարկային համաձայնագիրն (այսուհետ՝ Համաձայնագիր) ուժի մեջ է մտել 2025թ. փետրվարի 19-ին։ Ծրագիրն իրականացվում է «Բարձրավոլտ էլեկտրացանցեր» ՓԲԸ-ի (այսուհետ՝ Ընկերություն) կողմից: Համաձայնագրի Հավելված 1-ի 1-ին կետի ա) ենթակետի համաձայն՝ վարկային միջոցները կարող են տրամադրվել ենթակայանների  հիմնանորոգման աշխատանքների, ներառյալ, ի թիվս այլնի, գոյություն ունեցող էլեկտրական բաշխիչ կայանների հիմնանորոգման, տրանսֆորմատորների, մարտկոցների, քսայուղերի և պաշտպանիչ ռելեների փոխարինման և կառավարման շենքերի վերանորոգման նպատակով, ինչպես նաև վարկային միջոցների մասհանումներն իրականացվում են Համաձայնագրով նախատեսված Մասհանումների հետ կապված ցուցանիշների (այսուհետ՝ ՄԿՑ) կատարման դիմաց, այլ ոչ թե առանձին ենթակայանի վերակառուցման շրջանակներում ներկայացված կատարողական ակտերի: Չնայած, որ Ծրագրի շրջանակներում նախատեսվում է իրականացնել նաև «Շահումյան-2», «Մարաշ» և «Եղեգնաձոր» ենթակայանների վերակառուցման աշխատանքները, այնուամենայնիվ Ծրագրի շրջանակներում հասանելի ֆինանսական միջոցները տնօրինելի են Ընկերության կողմից, որոնք կարող են նաև օգտագործվել Համաձայնագրով նախատեսված այլ ուղղություններով՝ ապահովելով ՄԿՑ-ների իրականացման համար անհրաժեշտ դրամական հոսքեր։ Հիմք ընդունելով Համաձայնագրի դրույթները, Ընկերությունը նախատեսում է բացի ՀՀ 2025թ. պետական բյուջեով նախատեսված 1167 Ծրագրի` «Վերակառուցման և զարգացման միջազգային բանկի աջակցությամբ իրականացվող «Շահումյան-2», «Մարաշ» և «Եղեգնաձոր» ենթակայանների վերակառուցման շրջանակներում ենթավարկի տրամադրում «Բարձրավոլտ էլեկտրացանցեր» ՓԲԸ-ին» 42013 միջոցառմամբ (այսուհետ՝ Միջոցառում) նախատեսված ենթակայանների ուղղությամբ իրականացվելիք վճարումներից, իրականացնել նաև վճարումներ «Զովունի», «Արարատ-2», «Ագարակ-2» և անհրաժեշտության դեպքում նաև այլ ենթակայանների վերակառուցման աշխատանքների շրջանակներում։ Ընկերության կողմից իրականացված ծրագրերի, մասնավորապես՝ կապիտալ ծախսերի փոխհատուցումը Ընկերությունը ստանում է էլեկտրաէներգետիկական համակարգում սակագների (այսուհետ՝ Սակագին) հաշվարկման մեթոդիկայի համաձայն` հետևյալ երկու եղանակներից մեկով.
· Սակագնի հաշվարկներում ներառվելով, որպես Հայաստանի Հանրապետությունից կամ Հայաստանի Հանրապետության երաշխիքով ստացված արտոնյալ վարկերի մարման և սպասարկման ծախսեր՝ տվյալ պարտքերի մարման և սպասարկման ժամանակացույցի հիման վրա, կամ
· Հանրային ծառայությունները կարգավորող հանձնաժողովի (այսուհետ՝ Հանձնաժողով) հետ համաձայնեցված և Հանձնաժողովի կողմից օգտակար և օգտագործվող ճանաչված ներդրումների գծով ծախսերի Սակագնում ներառման եղանակով՝ Հանձնաժողովի որոշմամբ հաստատված չափաբաժիններով:
Պայմանավորված այն հանգամանքով, որ Բանկի աջակցությամբ իրականացվող «Զովունի» ենթակայանի վերակառուցման նպատակով նախատեսված վարկային միջոցների հասանելիության ժամկետն ավարտվել է 2023թ.-ին և չի երկարաձգվել, իսկ ենթակայանի վերակառուցման նպատակով գլխավոր կապալառուի հետ կնքված պայմանագրի ավարտը նախատեսված էր 2024թ.-ին, պայմանավորվածություն է ձեռք բերվել ենթակայանի համար նախատեսված մասհանումներն իրականացնել Ընկերության սեփական միջոցների հաշվին, Համաձայնագրի ուժի մեջ մտնելուց հետո, վերջինիս շրջանակներում մասհանումներ իրականացնելու միջոցով: Նույն կերպ նախատեսվում է իրականացնել Բանկի աջակցությամբ իրականացվող «Արարատ-2» ենթակայանի վերակառուցման շրջանակներում նախատեսված վերջնավճարները: Բացի այդ «Ագարակ-2» ենթակայանի վարկային միջոցների հասանելիության ժամկետը նույն պես ավարտվել է և ենթակայանի վերակառուցման աշխատանքներն իրականացվում է Ընկերության սեփական միջոցների հաշվին: Նշված վերակառուցման նպատակով Ընկերությունը սեփական միջոցներից իրականացրել է վճարումներ, որը նախատեսվել է Սակագին ներառել Հանձանժողովի կողմից համաձայնեցված ներդրումային ծրագրերի շրջանակներում և քանի որ ենթակայանը դեռևս շահագործման հանձնված չէ, ուստի այս պարագայում նշված գումարը Սակագնում կներառվի ենթակայանը շահագործման հանձնելուց հետո՝ Հանձնաժողովի որոշմամբ հաստատված չափաբաժիններով, սակայն Ընկերության համար առավել արդյունավետ է նշված գումարը Սակագնում ներառել վարկերի մարման և սպասարկման ծախսերի շրջանակներում՝ առավել ճշգրիտ դրամական հոսքեր ապահովելու նպատակով: Հաշվի առնելով վերը նշվածը և Ծրագրի նկարագրությունը և պայմանները, Ընկերության համար առավել արդյունավետ է վերը նշված ծախսերի մասով մասհանումներ իրականացնել վարկային միջոցներից, քան փոխհատուցում ստանալ ներդրումային ծրագրերի շրջանակներում, քանի որ վարկային միջոցներով իրականացված կապիտալ ծախսերը Սակագնում ընդգրկվում են տվյալ վարկերի գծով իրականացված վճարումների չափով, իսկ ներդրումային ծրագրերի գծով իրականացված ծախսերը Սակագնում ներառվում են տարեկան մաշվածության հաշվարկի չափով, որը տարբերվում է վարկային միջոցների դիմաց փաստացի վճարումներից և առաջացնում է դրամական հոսքերի անհամապատասխանություն: Վերը նշված վճարումները չեն ներառվել Հանձնաժողովի կողմից հաստատված ներդրումային ծրագրերում, քանի որ ակնկալվել է այդ վճարումների չափով մասհանումներ իրականացնել Ծրագրի հասանելի միջոցներից, հաշվի առնելով տվյալ վարկատեսակի առանձնահատկությունը, ինչպես արդեն ներկայացվեց: Վերը նշված վճարումները նախատեսվում  է իրականացնել Համաձայնագրի շրջանակներում, սակայն Միջոցառման արդյունքային չափորոշիչների ցուցանիշները թույլ չեն տալիս իրականացնել համապատասխան վճարումները, ուստի անհրաժեշտություն է առաջացել կատարել լրացում Միջոցառման արդյունքային ցուցանիշներում:

	2.
	Ակնկալվող արդյունքը, կարգավորման նպատակը և բնույթը

	
	Նախագծով նախատեսվում է Միջոցառման Արդյունքային չափորոշիչների մեջ Վերակառուցվող ենթակայանների քանակը ավելացնել ևս 3-ով: Նախագծի ընդունմամբ հնարավորություն կընձեռնվի Համաձայնագրի պայմաններին համապատասխան՝ բացի «Շահումյան-2», «Մարաշ» և «Եղեգնաձոր» ենթակայանների վերակառուցման աշխատանքների համար կատարվող վճարումներից, կատարել նաև Համաձայնագրով նախատեսված մյուս ծախսային ուղղություններով ծախսերի իրականացումը և դրամական հոսքերի առավել արդյունավետ կառավարումը:

	3.
	Նախագծի մշակման գործընթացում ներգրավված ինստիտուտները և անձինք

	
	ՀՀ տարածքային կառավարման և ենթակառուցվածքների նախարարություն և «Բարձրավոլտ էլեկտրացանցեր» ՓԲԸ:

	4.
	Նախագծի ընդունմամբ այլ իրավական ակտերի ընդունման անհրաժեշտության կամ բացակայության մասին

	
	Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

	5.
	Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները

	
	Նախագծի ընդունմամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխություններ չեն նախատեսվում:

	6.
	Տվյալ բնագավառում իրականացվող քաղաքականությունը

	
	Նախագծի ընդունմամբ տվյալ բնագավառում իրականացվող քաղաքականության փոփոխություն չի նախատեսվում:

	7.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	[bookmark: _GoBack]Նախագիծը բխում է 2021 թվականի օգոստոսի 26-ի ԱԺՈ-002-Ն որոշմամբ հավանության արժանացած «Հայաստանի Հանրապետության կառավարության ծրագրի (2021-2026թթ.)» 3.4 կետի «Էներգետիկա» բաժնից, ՀՀ կառավարության 2021 թվականի հունվարի 14-ի № 48-Լ որոշմամբ հաստատված Հայաստանի Հանրապետության էներգետիկայի բնագավառի զարգացման ռազմավարական ծրագրից (մինչև 2040 թվականը) և դրա իրագործումն ապահովող ծրագիր-ժամանակացույցից:



